
(SIARAN SEGERA) 
 

KENYATAAN MEDIA  
MENTERI KERJA RAYA 

 

PEMBUKAAN JALANRAYA TIMUR BARAT FT004 DARI 

GERIK KE JELI 

 

Jalanraya Timur Barat dari Gerik ke Jeli FT004 (Perak-Kelantan) akan 

dibuka mulai jam 12 tengahari ini, 5 Januari 2015, dua hari lebih awal 

daripada sasaran asal, iaitu pada 7 Januari 2015. 

Kerja-kerja pembaikan serta membina lencongan laluan sementara di tiga 

seksyen di Perak, kilometer (KM) 69, KM79 dan KM87 berjaya disiapkan 

lebih awal oleh Jabatan Kerja Raya (JKR) Perak iaitu pada 3 Januari 

2015. 

Manakala satu seksyen di Kelantan iaitu seksyen di KM90 di Jeli yang 

paling rumit berjaya disiapkan pada awal pagi ini selepas kerja-kerja 

dilaksanakan secara intensif  24 jam  oleh JKR Kelantan melalui arahan 

kerja kepada syarikat konsesi yang terlibat. 

Kerja-kerja ini adalah berikutan kejadian tanah runtuh yang telah berlaku 

pada 23 Disember 2014 berikutan hujan lebat yang berterusan semenjak 

20 Disember 2014. 

Kerja-kerja pembinaan lencongan ini adalah langkah jangka pendek yang 

dilaksanakan oleh Kementerian bagi membolehkan pengguna melalui 

jalan tersebut sebelum kerja-kerja pembinaan kekal dapat dijalankan 

yang dijangka akan mengambil masa 24 bulan. 

Kerja-kerja lencongan di sepanjang jalan ini telah mengambilkira faktor 

keselamatan pengguna jalanraya dengan memasang papan tanda dan 

peralatan kawalan trafik yang mencukupi. 

Saya menasihatkan pengguna jalan raya supaya mematuhi segala 

arahan dan papan tanda yang telah dipasang di lokasi-lokasi tersebut 

untuk memastikan keselamatan pengguna semasa melalui jalan tersebut. 

Kementerian Kerja Raya (KKR) mengucapkan terima kasih kepada 

semua yang terlibat terutama JKR Perak, JKR Kelantan dan syarikat 

konsensi , serta Ibu Pejabat JKR Malaysia yang telah memastikan laluan 

sementara berkenaan dapat disiapkan lebih awal daripada jadual asal. 

 

YB. DATO’ SRI FADILLAH YUSOF 

MENTERI KERJA RAYA 

5 JANUARI 2015 

12.00 TENGAH HARI 

